
1967 ЖЫЛҒЫ ШЫМКЕНТ КӨТЕРІЛІСІ 

Г.К. Көкебаева
1  

С.Қ. Шілдебай
2*

, Е.И. Стамшалов
1

1
Ш. Уәлиханов атындағы Тарих және этнология институты, Қазақстан, Алматы; 

2
Қазақстан Республикасы Орталық мемлекеттік архивінің директоры, Қазақстан, Алматы. 

*Автор-корреспондент

E-mail: E-mail: kokebayeva@gmail.com (Көкебаева), S.Shildebai@mail.ru (Шілдебай),

kun2013@mail.ru (Стамшалов). 

Аңдатпа. Кеңестік Қазақстанның Шымкент қаласында орын алған оқыс оқиға Л.И. Брежнев 

билік еткен дәуірдегі ең ірі бас көтерулердің бірінен саналады. 1967 жылдың 13-14 маусымы 

аралығында болған Шымкент көтерілісі астарында әлеуметтік себептер жатты. Тоталитарлық 

билік барынша жасырып-жапқан Шымкенттегі жаппай тәртіпсіздіктердің тууына халық пен 

құқық қорғау органдары қызметкерлері арасындағы қарама-қайшылықтың шиеленісуі, 

оңтүстіктегі ірі қалада түрме, түзету мекемелерінің, қылмыстың, сотталушылар санының артып 

кетуі түрткі болды. Кеңестік жазалау аппараты жаппай тәртіпсіздікте белсенділік танытқандарды 

аяусыз жазалап, міндеттерін тастап қашқан милиция қызметкерлерін де тазартты. 

Түйін сөздер: Шымкент көтерілісі, қоғамдық тәртіп сақтау басқармасы, жаппай 

тәртіпсіздіктер, тергеу изоляторына шабуыл, көтеріліске қатысушылар, сот процесі материалдары. 

Abstract. The mass demonstrations of workers that took place in the Soviet Kazakhstan in the city 

of Shymkent, is considered one of the largest during the reign of Leonid Brezhnev. The prerequisites 

of the Shymkent uprising, which took place from June 13 to June 14, 1967, were social reasons. The 

reason for the mass riots in Shymkent, which the totalitarian government hid in every possible way, was 

the aggravation of the confrontation between the population and law enforcement officers, the increase in 

the number of prisons, correctional institutions, crimes convicted in this large city in the south of 

Kazakhstan. The Soviet punitive apparatus ruthlessly punished those who were active in mass riots, as 

well as purged police officers who had escaped by abandoning their work. 

Key words: Shymkent uprising, department of public order protection, mass riots, attack on the 

detention center, participants of the uprising, materials of the trial. 

Кіріспе. Кеңес өкіметі үстемдік еткен жылдары әлеуметтік себептерден туған барлық 

қақтығыстарды жасыруға күш салынды. Соғыстан кейінгі 50-60 жылдарда орын алған әлеуметтік 

қақтығыстардың ішінде басқа да бас көтерулер сияқты Шымкент көтерілісі де қазірге дейін 

тиянақты зерттеуді күтуде. 1967 жылы 13-15 маусым күндері Шымкент қаласында халықтың 

милицияға қарсы көтерілісі бұрқ ете қалды. Бұл оқыс оқиға Л.И. Брежнев билігі кезіндегі ең ірі 

бүліктің бірі болды. Отандық тарихшылар алдында осы қақтығыстардың тарихы мен себептерін 

зерттеу, шетелдік, қазақстандық, соның ішінде аймақтық және әлеуетті құрылымдардың 

қорларынан архивтік деректердің үлкен массивін ғылыми айналымға енгізу міндеті тұр. Кеңестік 

кезеңде Қазақстанда орын алған әлеуметтік және этносаралық қақтығыстар тарихын зерттеу 

ісінде шешімін күткен методологиялық мәселелер де бар. 1967 жылдың маусым айында 

Шымкентте бұрқ ете қалған Шымкент көтерілісі сияқты әлеуметтік негіздегі жаппай 

тәртіпсіздіктің кеңестік билік тарапынан бағалануы, тарихи оқиғалардың халық жадындағы 

бейнесі, тарихнамасы, қақтығыстар тарихын зерттеу әдістемесі мен әдістерін саралау өзектілігін 

сақтап отыр. 

Материалдар мен әдістер. Кеңестік Қазақстанның тарихына қатысты әлі айналымға 

енгізілмеген архив құжаттары, зерттеу еңбектер, түрлі естеліктер ғылыми мақаланың деректік 

базасын құрады. Кеңестік әлеуметтік-экономикалық саясатқа қарсы бас көтерулердің бірі ретінде 

сипатталатын Шымкент көтерілісінің тарихын зерттеу нысанын анықтау үшін ғылыми деректер 

мен түйінделген фактілер гуманитарлық ғылымдар саласында пайдаланылатын салыстыру, 

болжам жасау, сараптау әдістері арқылы тұжырым жасалды. Ғылыми зерттеуде түрлі топтардың 

бет-бейнесін тиянақты сипаттау үшін әлеуметтік тарих әдістемесінің құралдары пайдаланылды. 

Жалпы алғанда мақаланы зерттеу үшін методологиялық плюрализм пайдаланылды. 

Талқылау. Екінші дүниеүзілік соғыстан кейін тізбектеле орын алған түрлі бас көтерулер, 

көтерілістер тарихы кеңестік тарихнамада ақтаңдақ сипатында болды. Қатысушылар мен олардың 

ұрпағының, жалпы халықтың арасындағы ауызекі әңгімеде болмаса, 1967 жылғы Шымкент 

көтерілісі туралы арнайы зерттеу жасалмады. Шетелдік тарихнамада ақпараттық мәнде аталып 

өткенімен, деректік тапшылықтың салдарынан бұл тақырып зерттелмеді. Тек Кеңестер Одағы 

тарағаннан соң БАҚ-та Шымкент көтерілісі сөз бола бастады. Мұндай жарияланымдардың 

кейбірінде Шымкент көтерілісі жай аталып өтсе (Мартов, 2019:35), оқиға арқау болған басқа БАҚ 

материалдарында дерек көздерге сілтеме жасалмай, бас көтерудің барысы үзік-үзік сипатталды. 

(Аубакиров, 1967; Доброта, 2018; Шемратов, 2010).  

1967 жылғы Шымкент көтерілісінің тарихы кеңестік кезеңдегі жаппай бас көтерулер 

бойынша тиянақты зерттеу жасаған тарихшы В.А. Козловтың еңбектерінде де аталып өтілді 

(Козлов, 2006; Козлов, 2009). В.А. Козловтың зерттеулерінде Шымкент көтерілісіне қатысты 

жалпылама мағлұмат берілген. Тарихшы: «Шымкенттегі тәртіпсіздіктер Брежневтің билігі 

кезеңіндегі ең ірі бас көтеру болды», - деген баға береді (Козлов, 2009: 519-520). Шымкент 

көтерілісі аталып өткен жарияланымдарда жергілікті архив деректері пайдаланылмады. Шымкент 

көтерілісі оқиғаға қатысушылардың естеліктерінде де сөз болады. 1962-1972 жылдары КОКП 

Шымкент облыстық комитетінің 1-хатшысы қызметін атқарған В.А. Ливенцов өз естелігінде 

Шымкент көтерілісіне тоқталып өткен. Оқиғаға байланысты кейінгі кездегі көзқарастарымен 

бөліскен партиялық функционер Шымкент көтерілісінің себептеріне қатысты субъективті 

пікірлеріне орын берген (Ливенцов, 1999). Ұсынылып отырғаны ғылыми мақаланың негізгі дерек 

көзі Түркістан облыстық мемлекеттік архиві (бұдан әрі – ТОМА) және Түркістан облыстық 

қоғамдық-саяси архиві (ТОҚСТМА) бұрын жарық көрмеген материалдары құрады. ТОМА-ның 

217-қорында сақталған Шымкент көтерілісіне қатысушылардың қылмыстық істері оқиғаның 

эволюциясын, себеп-салдарын тиянақты саралауға бағалы мәліметтер береді. Ал ТОҚСТМА-ның 

№ 11 Қазақстан Компартиясының Шымкент қалалық комитеті қоры, № 40 Қазақстан 

компартиясының Шымкент облыстық комитеті қоры материалдары негізінде партиялық 

басшылықтың Шымкент көтерілісіне берген бағасы, көтерілістен кейінгі түрлі жазалау шаралары 

талданды. Сонымен қатар мақаланы жазу барысында Ресей мемлекеттік қазіргі заман архиві 

(бұдан әрі-РМҚЗА) деректері де пайдаланылды.  

Зерттеу нәтижелері: 1967 жылы 13-15 маусым күндері Шымкент қаласында тұрғындардың 

милицияға қарсы көтерілісі бұрқ ете қалды. Бұл оқыс оқиға Л.И. Брежнев билік еткен дәуірдегі     

ең ірі бас көтерулердің бірінен саналады.  

Шымкент оқиғасы қарсаңында КСРО бойынша қылмыстық оқиғалардың өршіп кеткені 

байқалған. 1967 жылдың 22 наурызында КСРО қоғамдық тәртіпті сақтау министрі                       

Н.А. Щелоковтың КОКП Орталық Комитетіне жолдаған хатында КСРО аумағында 1966 жылы    

888 мың қылмыс тіркеліп, мұның өзі 1965 жылдан 18 %-ға көп екені көрсетіліп, дабыл қағылады. 

Хатта, әсіресе қылмыстық құқық бұзушылық 24,6%-ға өсіп, 640 мың оқиғаны құрағаны 

баяндалған. Қылмыс саны тым қатты өсіп кеткен аймақтар қатарында Қазақстан да аталады.     

Н.А. Щелоковтің мәліметінше, Қазақстандағы қылмыс 1965 жылғыға қарағанда 35,6%-ға өскен. 

Қылмыс мөлшері Өзбекстан бойынша 27,9%-ға, Белоруссия бойынша 30,3%-ға, РСФСР бойынша 

27,1%-ға өскенін ескерсек, Қазақстан көрсеткіші бәрінен де жоғары болған. Қоғамдық тәртіпті 

сақтау министрінің мәліметіне қарағанда 1966 жылы КСРО-дағы әрбір 10 мың халыққа 28 

қылмыстан келген (Секретариат ЦК КПСС, 2020:304). Н.А. Щелоковтың бұл хатын                   

А.П. Кириленконың төрағалығымен талқылаған КОКП Хатшылығы «хат мазмұны ақпараттық 

сипатта екенін, онда қорытындылар мен тиісті жалпылама тоқтамдар көрсетілмегендіктен, оны 

таратудың қажеті жоқ», - деген шешім қабылдайды (Секретариат ЦК КПСС, 2020:153). 

КОКП Бас хатшылығына Л.И.Брежнев келген кезеңдегі Қазақстандағы саяси көңіл-күйдің 

«жайсыздығы» КСРО МҚК тарапынан да айтыла бастады. 1965 жылдың 23 желтоқсанында КОКП 

ОК-не жолданған құпия хатта «республика аумағында студенттер мен интеллигенция арасында 

ұлтшылдық оқиғалары орын алғаны» баяндалады. Хат мазмұнына зер салсақ, арнайы органдар 

ұлтшылдықпен бірге шовинистік пиғылдардың туындағанын көрсеткен. Алматы тұрғыны         

И.М. Скобельскийдің шовинистік мазмұндағы домалақ хаттар тарататыны айтылады. Бұдан өзге 

Қазақ ССР ауыл шаруашылық министрлігі басқарма бастығының орынбасары А.Е. Бектасов қазақ 

үкіметі мен партия басшылығына елдегі шовинистік пиғылдың өршіп кеткенін көрсетіп, 

ұлтшылдық көріністерінің тек «қорғанушылық» сипатта екенін ашық хат түрінде жолдаған.    

КСРО МҚК төрағасы В. Семичастный қол қойған хатта қазақ интеллигенциясының   

Қазақстандағы іс жүргізу мен барлық жоғары оқу орындары мен мектептердің көбінде білім 

берудің орыс тілінде жүргізілетініне, аймақтағы билік орындарында орыс ұлты өкілдерінің тым 

көптігіне наразылық пісіп-жетіліп келе жатқаны баяндалған (РМҚЗА, 89:2).  

Шымкент ол кезде 100 мыңнан астам тұрғыны бар өндірістік қала еді. Қала жазасын өтеу 

мерзімінің соңында Ішкі істер комендатурасы бақылауымен еркін өндірістік кәсіпорында жұмыс 

істейтіндер, бұрын қылмыстық жауапкершілікке тартылып, сотталғандар көп болды. Шымкенттегі 

адам көп шоғырланған ірі базар қаланың бет-бейнесіне айналып, қалада алыпсатарлық, ұрлық 

өршіп, тіпті есірткі заттарына дейін сату орын алады. Милиционерлердің көпшілігі қылмыспен 

күресудің орнына, олармен бірге ақша табуға жақын тұрған. «Құқық қорғау органдары 

қызметкерлерінің қолға алған шаралары базарларда шиеленіс туғызғанын», «Милиционерлердің 

өздерінің қолы таза еместігі, олардың алым жинайтыны туралы сыбыс желдей есіп» кеткені сол 

кездегі облыс басшысы В.А. Ливенцовтың естелігінде де айтылады (Ливенцов, 1999:208).  

1967 жылғы маусымның 12-сінен 13-іне қараған түнде, сағат 01.00. шамасында көшеде мас 

күйінде жатқан жерінен автопарктің жүргізушісі, 1938 жылы туған В.Я. Остроухов айықтырғышқа 

жеткізіледі. Таңғы сағат 6.00 шамасында жасалған тексеріс кезінде оның өліп қалғаны 

анықталады. Мәйітті ашқан облыстық сот-дәрігерлік сарапшы В.И. Нестеров ажал себебі ретінде 

гипертония сырқатына қатты мастық қосылып, миына қан құйылған деген қорытынды жасайды 

(ТОМА, 894:15). Мұндай қорытындыны айықтырғыш қызметкерлерінің түсініктемелері 

қуаттайды. Арнайы жауап алынған айықтырғыш мекемесінің кезекші инспекторы Қадырқұл 

Құралбаев мұнда әкелінген Оструховтың өз аяғымен жүріп-тұрғанын, киімдерін өзі шешкенін 

куәландырған. Түнгі 3-тер шамасында оянған В. Остроухов далаға шығаруды талап еткен. Кезекші 

фельдшер сөйлескеннен кейін қайта демалған В. Остроуховтың денесі жансыз жатқаны таңғы 5-

тер шамасында анықталған (ТОМА,894:12-14). В. Остроуховпен соңғы әңгімелескен фельдшер 

Г.Р. Жированың да түсініктемесі осы нұсқаны қуаттайды (ТОМА,894:20). 14 маусымда ҚазССР 

денсаулық сақтау министрлігі сот-медицина сарапшылары С.М. Сидоров пен О.И. Макарьян 

жасаған мәйітті қайта сот-медицина зерттеуі Остроуховтың өлімі жабық түрде алынған бас-ми 

соққысынан болған, соққы қатты затпен марқұмның оң жақ желке-мойын жағынан жасалғанын, 

тексеріс кезінде гипертониялық ауруға дәлел боларлық көрсеткіштер тіркелмегенін көрсетеді. 

Алдыңғы медициналық сарапшы В.И. Нестеровтың негізгі диагнозын қуаттаған қайта зерттеу 

марқұмның гипертониялық ауруы туралы түйінді тек қосымша зерттеулер арқылы жасауға 

болатынын ескерткен (ТОМА,894:32-34). Осылайша, В. Остроуховтың өлімінің себебі туралы 

екінші нұсқа пайда болады. Осы нұсқа жергілікті БАҚ бетінда жарияланды (Южный Казахстан, 

123). 

В. Остроуховтың өлімінің себебі саналған екінші нұсқа да негізсіз емес еді. Архив 

құжаттарында В. Остроухов өліміне кінәлі ретінде ұсталған Спабек Сыздықовтан 13 маусымда-ақ 

жауап алынғаны расталады. Остроуховтың мас күйінде жатқанын милицияға хабарлаған                   

С. Сыздықовтың өзі болған (ТОМА,894:4). (894-іс, Спабек Сыздықовтың соттағы жауабы 

бойынша оқиға былай өрбіген. «1967 жылы кешкі ондар шамасында жолдас баламның үйінен 

қайтып оралып келе жаттым. Өз үйімнің кіреберісіне енген кезімде іштен бір мас еркек шығып 

келе жатып маған: «Неге айқайлайсың?» - деді. Менің қасымда ешкім болған жоқ. Мен мас   

кісімен сөз таластырмадым. Қолымды көтеріп, қалжыңдап: «Берілем» - дедім де, ауланың 

бұрышындағы беседкаға қарай ығыстым... Ол орындықта Колесников Юрий, Девольд В., 

Бабаханов Б. сияқты 3 бала отырды. Мен мас кісіге таяп келіп, «Пышақты бер!» - дедім. .. Бірнеше 

мәрте сұрағаныммен мас кісі пышақты бермеген соң, мен самбо тәсіліне салып, оның қолынан 

пышағын алып алдым. Ол бірден баспалдақпен жоғары көтеріліп кетті. Мен және қасымдағы 

балалар оның қайда баратынын білу үшін бірге көтерілдік. Мас кісі алдымен біздің пәтердің 

қоңырауын басып тұрды. Мен оған таяп келіп, «Кет, бұл жерден!» - дедім. Ол менің сөзіме мән 

бермеді. Сол кезде мен оны сол жағынан жұдырықпен ұрдым. Ер адам басымен 4-қабатқа 

апаратын баспалдақ табалдырығына құлады. Мен өз пәтерімнің есігіне қоңырау шалып, «Камал, 

есікті аш, бұл менмін!» - дедім. Камал есікті ашқанда, мен жаңағы ер адамның қозғалыссыз 

жатқанын көрдім. Бір аяғының туфлиі шешілген екен, оны кигіздім. Бәріміз оны аяқ-қолынан 

көтеріп, сыртқа аулаға шығардық. Ер адам қозғалыссыз жатқан соң, мен оған қолдан 

тыныстандыру жаттығуын жасадым. Содан кейін оны беседкаға апарып жатқыздық. Осы кезде 

беседкаға менің әкем мен шешем келді. Мен олардың үйге бара беруін сұрадым да, өзім де үйге 

беттедім. Баспалдақпен көтеріліп келе жатып, коридор жарығынан аяғымның жарақаттанғанын 

көрдім. Мен айықтырғышқа телефон соғып, мас кісіні алып кетуін сұрамақ болдым. 02 нөміріне 

соққанымда маған №1 милиция бөлімшесіне соғу керектігін айтты. Мен милиция күзетін 

шақыруды дұрыс көрдім...» Оқиғалардың ары қарай өрбуі С. Сыздықовтың жеке тұлғасын 

сипаттайды. Остроуховтың қалтасында конфет, ақшасы бар екенін байқаған ауладағы балалар 

ақшаны бөліп алуды ұсынғанымен, Сыздықов ақшадан басқа заттарды, Остроуховтың бәкісін 

милиционерлерге өз қолымен тапсырған. Сот мәжілісінде С. Сыздықов В. Остроуховтың 

қалтасынан алған 9 сомды өзара бөлісіп алғандарын мойындаған (ТОМА, 894:320(а), 321, 321 (а), 

322, 322 (а)). Спабек Сыздықовтың өзі 1948 жылы Ташкент облысы Жоғары Шыршық     

ауданының Калинин атындағы колхозында туған, Шымкенттегі Титов атындағы мектептің кешкі 

бөлімінде 11-сыныбында бітірген. Спабек Сыздықовты Шымкент көтерілісіне негізгі себеп 

болғаны туралы нұсқа жан-жақты қуатталды. Кеңестік заңдылық жүйесінің ерекшелігіне сай сот 

процесінің қоғамдық айыптаушы мәртебесіндегі қатысушысы болған. С. Сыздықовтың сотында 

қоғамдық айыптаушы ретінде сөз алған КОКП мүшесі, Шымкент қоғасын заводы комсомол 

комитетінің хатшысы В.И. Борисов алдымен социалистік құрылыс туралы коммунистік рухта 

кіріспе сөз сөйлеген. Өз сөзінде соңғы он жылда Солтүстік Қазақстан, Сібір және Қиыр 

Шығыстағы екпінді құрылыстарға комсомолдық жолдамамен жастар барып жатқанын, 600 

мыңнан астам жастың бұрын ешкім қоныстанбаған иен жатқан жерлерге табан тірегенін тізіп 

өткен (ТОМА,894:446). Ол: «Қаламыздың жастары мен комсомолдарының еркін білдіре      

отырып, Спабек Сыздықовты ешбір кінәсі жоқ азамат Остроуховты қасақана өлтіргені, тонағаны 

бойынша бұл процесте бұл жиіркенішті қылмыстың осы жылдың 13 маусымындағы ауыр 

зардаптарға соқтырған кейбір санасы төмен жастар мен жасөспірімдер қатысқан жаппай 

тәртіпсіздіктерге себеп болғанына ашу-ызаға толы наразылығымды білдіргім келеді. Қанекей, 

зейін қойып қылмыскердің, оның сыбайластарының кім екеніне қарайықшы! Олар кімдер?    

Өздері қайдан шыққан?» - дейді (ТОМА,894:347). Ары қарай: «Біздің алдымызда Спабек 

Сыздықов отыр. Оның жасы 19-да, мектеп-интернатта 11 сыныбын бітірген соң бір жарым жыл 

еш жерде жұмыс істемей, оқымай, өзінің масылдық өмір ғұрпын «шешеме шаруашылық бойынша 

көмектестім» - деп бүркеп келген. Біздің алдымызда өмірінде ешқашан қоғамға пайдалы іспен 

айналыспаған, айналысуды қаламайтын нағыз арамтамақ тұр.» Ары қарай қоғамдық айыптаушы 

лирикалық тебіреніспен жасөспірімдердің шектен тыс қатыгездігін сөз қылады да, соттан 

айыпталушыны барынша қатаң жазалауды сұрайды.  

Әрине, партиялық функционердің сөзі өз заманындағы тоталитарлық өктемдіктің табын 

білдіреді. Спабек Сыздықов тұлғасын сипаттағанда оны көшенің бұзақы жастарының қатарына 

апарып қосуға ұмтылыс байқалады. Ал шындығында іс құжаттарында айыпталушының әкесі 

Манап Сыздықов облыстық қаржы бөлімінің қызметкері екені, оның қалыпты жанұяда 

тәрбиеленгені көрсетілген. Бұдан бөлек, С. Сыздықов шоферлық курста оқыған оқу комбинаты 

берген анықтамада оның 1966 жылдың 18 қазаны мен 1967 жылдың 9 наурызына дейін осында 

оқығаны, емтиханды «жақсы» бағаға тапсырғаны көрсетілген (ТОМА, 894:396). Шымкент 

қаласының №12 мектебін бітіру аттестатында да, Спабектің мінез-құлқы «өте жақсы» бағаланған 

(ТОМА, 894:399). Шымкент облыстық сотының қылмыстық істер сот алқасы «қоғамдық 

тапсырысты» асыра орындады десе де болады. Шымкент облыстық соты төрағасының 

орынбасары И.Р. Батыршаев төрағалық етіп, халық заседательдері Д.Е. Котова және Ж. Азыкенова 

қатысқан сот құрамы Спабек Сыздықовты ату жазасына кеседі (ТОМА,894:352-357). Жергілікті 

газетке «Кісі өлтіруші жазаланды (Сот залынан) деген хабарлама жарық көрді (Южный 

Казахстан,137). Хабарламада: «Сот үкімі залдағы қатысушылар тарапынан қолдауға ие болды» - 

делінген. Осылайша, бақытсыз жағдаймен өмірі бүлінген қазақ жігітінің тағдыры тоталитарлық 

үгіт пен күштеу машинасының табанында жаншылды. С. Сыздықовқа шығарылған үкімге 

байланысты оның адвокаты Адольф Эммануилович Смолкиннің кассациялық шағымы жас 

жігіттің тағдырын күйреткен әділетсіздік топанындағы жалғыз арашашы болғанын айту керек. 

Кассациялық шағым кеңестік үгіт машинасы мен күштеу орындары сомдаған жәбірленуші              

В. Остроуховтың «бейкүнә құрбан» портретіне бірқатар өзгерістер енгізеді. Шағымда    

жәбірленуші В. Остроуховтың қолында пышағы бар болғаны, сол қаруымен сотталушы                   

С. Сыздықов соңғы он жыл бойына тұрып жатқан үйіне кіруі, оның пәтеріне кіруге талпынуы, 

Сыздықовтың оны ұруы, марқұмның қолын арт жағына түсіруін ұрмақ ниеті деп түсініп 

қалғандығынан болғанын, В. Остроуховтан тоналған заттардың тек 9 сомын ғана балалар алғаны, 

басқаларын милиция қызметкерлері өздері алып қойғаны тәптіштеліп көрсетілген. 

В. Остроуховпен оның пышағын алу үшін жағаласа кеткенде С. Сыздықовтың тізесінен жарақат 

алғаны да назардан тыс қалмаған. Адвокат көрсетілген жағдайлардың С. Сыздықовтың 

В. Остроуховты өлтіру ниеті болмағанын дәлелдейтініне назар аударып, аталған қылмыс 

абайсызда кісі өлтіру бабы бойынша жіктелуі керектігін алға тартады. Адвокат сот 

тәжірибесіндегі осыған ұқсас Самсонниковтың ісіне сілтеме жасаған (ТОМА,894:381-386). 

Шымкент оқиғасына қатысты қоғамдағы дақпырт біршама саябыр тапқаннан кейін осы жылдың 

9 тамызында сотталушы мен адвокатының кассациялық шағымын қараған Қазақ ССР Жоғарғы 

Соты қылмыстық істер алқасы шағымданушылардың уәждерімен келісіп, С. Сыздықовтан ату 

жазасын алып тастап, 8 жылға бас еркінен айыруға үкім етеді (ТОМА,894:400-405).  

12 маусымда болған жағдай Остроухов жұмыс істеген автоколоннаға хабарланады. Ауызекі 

нұсқа бойынша автопарк парткомының хатшысы мен Остроуховтың жесірі айықтырғышқа 

келгенде, мәйіттің денесінен ұрып-соғудың іздерін көреді. Олар қатты мастықтан басына қан 

құйылып өлді деген ресми қорытындымен келіспейді. Қала жүргізушілері арасына бұл хабар 

лезде тарап, жүргізушілер ақша талап ету барысында милиция ұрып өлтірді деген қорытынды 

жасайды. Осы күні кешке арнайы шақыртумен Алматыдан жедел ұшып келген сарапшы, 

профессор С.М. Сидоров та алдыңғы қорытындымен келісіп, мәйіттің денесінде соққы іздерінің 

бар екенін айғақтады. Бұл қорытынды қаладағы автопарктердің барлық жүргізушілеріне жетеді. 

Шымкентте 3 автобаза – жүк автоколоннасы, такси және автобус паркі қатар орналасқан еді. 

Жүргізушілер милициямен кездесіп, шындыққа көз жеткізбекші болады. Автопарк парткомы 

мұны ұйымдасқан тәртіппен жүргізуге тырысып, тіпті қалалық парткомға ескертеді. Қалалық 

партком комсомол дружиналарын жасақтап, қауіпсіздік үшін қалалық милиция ғимаратына 

солдат жіберуді тапсырады. 13 маусым күні түске қарай қаладағы барлық жүргізушілер 

көліктерінің басын «Көлдегі» қалалық милицияға қарай бұрады. Олар қолдарына монтировкалар 

алып, «Көлдегі» қоғамдық тәртіпті сақтау басқармасының алдына жинала бастайды.  

Шымкент көтерілісінің бұдан арғы өрбуін оған қатысушылардың қылмыстық істері 

бойынша баяндап көрейік. Остроухов жұмыс істеген автобус паркінің директоры 1932 жылы туған 

Ағабек Әлжанов 13 маусым күні жұмысқа келгенінде хатшысынан айықтырғышта парктің 

жүргізушісінің қайтыс болғанын естігенін көрсеткен. А. Әлжанов бірден айықтырғышқа барған. 

Болған жайды айықтырғыш бастығынан естіген ол моргке барып, ондағы Остроуховтың мәйітін 

көзімен көріп, оның денесіндегі жарақаттарды байқаған. Қайтадан автопаркке келген А. Әлжанов 

мекеменің бас инженері бастаған қызметкерлер қаумалап, Остроуховтың өлімінің себебін сұраған. 

Селиверстев, Ракитин сияқты жүргізушілер наразылықтарын білдірген. А. Әлжанов телефон 

соққан автотрест бастығы Примаков бірден автопаркке келіп, наразылардың көбейіп келе 

жатқанын байқаған. Осы мәселемен қалалық пария комитетінің 3-хатшысы Шаляның 

қабылдауында болған трест, атвопарк басшылары қайтадан автопаркке келіп, партия мүшелерін 

жеке жинаған. Жиналғандардың ішінде Әзімжан Мамедов жұртшылықтың Остроуховқа қайтадан 

экспертиза жасауды талап етіп жатқанын айтқан. Жиналғандар алдына келген облыстық партия 

комитетінің өнеркәсіп жөніндегі хатшысы Попов, облыстық атқару комитеті төрағасының 1-

орынбасары Бердалиндер сөйлеген. Ә. Мамедов жиналғандардың талабының орынды екенін 

айтқан. Автопарк, трест басшыларының автобустарды аулаға кіргізу туралы талаптарын 

жиналғандар орындаудан бас тартады (ТОМА,833:27-32). Көтеріліс бастаушылардың бірі 

И.И. Гринтер №1 автопарктің қақпасына құлып салып, жүргізушілердің жұмысқа шығуына 

кедергі келтірген. Острухов жұмыс істеген Шымкенттегі № 1 автопарктің жүргізушілері Гинтер, 

Жуков, Саблин, Казарин, Рахматуллаев Шымкент көтерілісінің бастаушылары ретінде танылған. 

Бұл тізімде Ә. Мамедов та бар. Сот үкімінде Ә. Мамедовтың: «Остроуховты милицияда өлтірген, 

біз жұмысқа шықпаймыз» - дегені, басқа да автопарк қызметкерлерін жұмысқа шықпауға 

үгіттегені көрсетілген. Ә. Мамедов Қаз ССР Қылмыстық кодексінің 65 бабы бойынша 5 жылға 

бас бостандығынан айрылды. Қаз ССР Жоғары соты қылмыстық істер алқасы бұл үкімді 

өзгеріссіз қалдырған. 

Шымкент оқиғасына қатысты жауапкершілікке тартылғандардың ішінде белгілі бір кәсібі 

жоқ жеке тұлғалар да бар. Олардың ішінде милиция мотоциклін аударғаны үшін істі болған        

1950 жылы туған Асылбек Бөлекбаев жауапкершілкке тартылған. Сот үкімінде А. Бөлекбаевтың 

В. Смыков, Опущенниковтармен бірге облыстық милиция бөлімінің ғимаратын шабуылдауға 

қатысқаны баяндалған. Милиция бөлімі ғимаратына шабуыл сағат күндізгі 15.30-да басталған. 

Кешкі сағат 19-да көтерілісшілер тергеу изоляторын қоршауға алады. Көтерілісшілердің арасында 

бұрын істі болған, сотталғандардың көп болып, олар өздеріне жеккөрінішті болған милиция 

қызметкерлеріне тап берген. Атап айтқанда, А. Бөлекбаев жақтастары Отпущенников, Смыков 

(бұрын сотталған), Ахмадуллиндерге (бұрын сотталған) өзі танитын милиционерлер Қани 

Нұсқабаев, Сүлейменовтарды өкшелеп қууды сұрап, оларға тас жаудырған. Көтерілісшілерден бас 

сауғалап қашқан милиционерлер, іздерінен бораған тастан жарақат алып, тұрғын үйлерді 

паналауға мәжбүр болады. Аталған милиционерлер түрлі деңгейдегі жарақат алған 

(ТОМА,837:181-182). 1967 жылдың 16 тамызында А.С. Бөлекбаев, В.А. Смыков,                                

Р. Ахмадуллиндердің әрқайсысын 5 жылдан бас бостандықтарынан айырылып, жазаны кәмелетке 

толмағандар колониясында өтеуге сот үкімі шықты (ТОМА,837:241). Көтерілісшілер тарапынан 

учаскелік милиция уәкілі Георгиев, инспектор Ерназаров, милиционерлер Есенов пен Сабағатов, 

көлік қозғалысы қауіпсіздігі инженерлері Ишметов, Қыпшақбаев, жол қатынасын бақылау 

инспекторы Ахматуллин, милиция қызметкері Жұмановтар соққыға жығылып, бірнеше 

автомашина, мотоцикл өртелген (ТОМА, 844:163).  

Шымкент көтерілісіне қатысушылардың көбіне қылмыстық топ өкілдерінің ықпалында 

болғанын архив деректері дәлелдейді. Кейбір қатысушылардың ісінде олардың психологиялық 

ауытқушылықтары анықталғаны көрсетілген. 1947 жылы туған В.А. Водозаворов Шымкент 

облысы № 3 қоғамдық тәртіп сақтау басқармасының тергеу изоляторына шабуылдауда 

белсенділік танытқан. Тергеу изоляторына басып кіруге әрекеттенген өрт сөндіру машинасының 

ішінде болып, изоляторға тас, жанатын май құйылған бөтелке жаудырған. 13 маусымның кешкі 

сағат 21.00-де жаппай тәртіпсіздік кезінде қаза болған баланың кегін алу деген ұран пайда болады. 

Тергеу изоляторын қоршау түнгі сағат 24.00-де де жалғасқан. Қылмыстық істерде жазылған   

кейбір түсініктемелерде қылмыстық әлемнің лақап аттары пайдаланылғаны көрінеді.                     

Ю. Коршунов, Суховтардың түсініктемелерінде шелек толы бензинді изолятор ауласындағы 

көмірге төгіп, өртеген «Бамбула» лақап есімді жігіт сөз болады (ТОМА, 842:36). Аталған 

«Бамбула» В.А. Водозаворовтың лақап аты болған. Айыпталушы 1949 жылы туған, фосфор 

тұздары заводының электроцехының электр слесары А.А. Морозовтың тергеуде берген 

жауаптарында В.А. Водозаворовтың «Бамбула» лақап атымен танылғанын, өзінің де «Граф», 

«Леопард» деген лақап аттары болғанын көрсеткен (ТОМА,842:92). Бұрыннан Ташкент қалалық 

психоневрологиялық диспансерінің тіркеуінде болған В.А. Водозаворовқа «интеллекттің айқын 

төмендеуі мен сирек тырысу талмасы бар эпилепция» диагнозы қойылған. Осы негізде 1967 

жылдың 28 желтоқсанында Шымкент облыстық сотының қылмыстық істер алқасы оны жалпы 

типтегі Сайрам психиатриялық ауруханасына мәжбүрлі түрде емдеуге жіберу туралы қаулы 

қабылдайды. 1968 жылдың 21 мамырындағы арнайы актімен, мәжбүрлі емдеу аяқталып, 

амбулаторлық емдеу үшін Шымкент қаласына жіберіледі (ТОМА,842:182,185). Шымкент 

оқиғаларына тағы бір белсене қатысушы П.А. Ильинков тергеуде өз аты-жөні мен туған жерін 

дұрыс айта алмайтыны анықталады. Арнайы тағайындалған сот-психиатриялық сараптама 

нәтижесінде оның да ақыл-есінің кемдігі анықталады. 1967 жылдың 1 желтоқсанындағы Шымкент 

облыстық соты қылмыстық істер алқасы П.И. Ильинковты мәжбүрлі емдеу үшін Шымкент 

психиатрлық мекемесіне жібереді (ТОМА, 855:210).  

А. Морозовтың көрсетуінше милиция басқармасына басып кірмек болған адамдардың       

саны 30-40 адам болған және олардың көбі мектеп оқушылары болған. Оның көрсетулерінде, 

сондай-ақ, «Сорока», «Акрам», «Голубь» лақап есімді қатысушылар аталады (ТОМА, 842:94). 

Тергеу изоляторын қоршап тұрғанда Евгений Михайлов атты лақап есімі «Старик» қатысушы 

жараланады. Жиналғандарға қайдан екені белгісіз, жәшік-жәшік арақ жетеді. А. Морозовтың 

көрсетуінше, түрменің қақпасына қарсы тұрғанында іште «Ворон» түрме машинасы болған.            

Е. Михайлов мас күйінде жиналғандарға қарап: «Неғып тұрсыңдар, кеттік түрмеге!» - деп 

айқайлаған. Ешкім оған қосылмаса да, Михайлов түрмеге қарай беттейді. Ол «Ворон» 

машинасына жақындап келгенінде машинаның алдыңғы бөлігінде отырған түрме күзетуші әйел    

оқ атып, Михайловтың оң қолын жаралайды (ТОМА, 842:96). А. Морозовтың өзі көтеріліс күні 

сағат 16- шамасында №1 автопарк маңайында жиналғандарды милиция қызметкері Сматлаевке 

шабуылдауға итермелеген. Жан сауғалаған Сматлаев жүк машинасының үстіне бой тасаламақ 

болады. Морозов бастаған топ оның артынан тас жаудырған. Қылмыстық іс материалдары              

А. Морозовтың барлық жаппай тәртіпсіздік алаңдарында да белсенді болғанын көрсетеді.    

Түрмеге шабуылдаған кезде ол қолындағы рогаткамен изолятордың сыртқы қоршауының 

шамдарын атып сөндірген. Сонымен бірге көтерілісшілерге қарсы қару пайдаланып, тойтарыс 

беріп тұрған изолятор бастығы Васильченконы қарусыздандыру мақсатында рогаткамен қолын 

көздеп атып, тас оның сол жақ көзіне тиген (ТОМА, 867:116, 117). Сот үкімімен А.А. Морозов он 

жыл бас бостандығынан айырылған. Шымкент фосфор тұздары заводы диреткорының 

орынбасары А.А. Морозов сотталушы А. Морозовтың әкесі екені анықталған соң, сот жеке       

қаулы шығарып, әкесінің ісін облыстық партия комитетінде қарауды сұрайды. Кассациялық 

сатыда сот үкімі өзгеріссіз қалдырылған (ТОМА, 867:116, 194).  

Қылмыстық іс материалдары бойынша Қазақ ССР МҚК Шымкент қаласындағы көтерілістің 

белсенді қатысушылары ретінде 34 адамды тұтқындаған. Тұтқындалғандардың ең үлкені 1924 

жылы туған Глазкова Ольга Павловна болса, ең жасы 1950 жылы туған Лаштабов Генадий 

Васильевич болған (ТОМА, 843:202, 203). Милиция басқармасына басып кіру кезінде милиция 

қызметкерлерін ұстау жалғасып жатты. 1932 жылы туған Александр Петрович Кутепов Шымкент 

қаласындағы облыстық милиция басқармасына басып кіру кезінде милиционерлерді ұрып-соғу 

орын алған. Кейбір жағдайда милиция қарапайым адамдарды милиционерлермен шатастырған 

жағдай да болған. Өзінің МҚК-де тергеудегі жауабында А.П. Кутепов Крегер көшесіндегі 

облыстық милиция басқармасының ауласында көтерілісшілер Олег есімді медицина училищесінің 

электригін ұстап алғанын, әлгінің өзіне милиционер еместігіне куәлік беруін сұрағанын, алғаш 

қорқып кетіп үндемегенін, сәлден кейін қатысушылардың бірі пышақ шығарып ұсталған адамға 

тап бергенде, оның еш уақытта милицияда істемегенін айтып, босатып алғанын баяндайды 

(ТОМА, 844:38). А.П. Кутепов, сондай-ақ, Түркістан көшесіндегі қалалық милиция бөлімінің 

изоляторына шабуыл барысында 1 корей және тағы 3 адам жараланғанын көрсеткен. Крегер 

көшесіндегі облыстық милиция басқармасы жанындағы сот-медицина сараптамасы ғимаратында 

көтерілісшілер тобыры 35-жасар қазақ милиционерді жабылып сабаған. Бұған қатысушылардың 

бірі: «Сендер фашистерге ұқсап адамды неге қорлап жатсыңдар?» - деп ажыратпақ болғанында 

басқа қатысушылардың құрсауында қалған. Сот сараптамасы ғимаратына жедел жәрдем келіп, 

Надежда Чивиль бірнеше милиционерге көмек көрсеткен (ТОМА, 844:39).  

Көріп отырғанымыздай, Шымкенттегі жаппай бас көтерудің негізгі ұрыс сахналарының      

бірі Крегер көшесіндегі Шымкент қалалық милиция бөлімшесінің № 3 тергеу изоляторына       

басып кіру мақсатында болған. Тергеу тобы түрмені басып алу туралы ұсынысты төрт мәрте 

сотталған И.И. Ломакин, қаңғыбас П.И. Гатиятуллин және екі бауыры сол түрмеде жатқан          

В.М. Приничников тастаған деп табады. Изоляторға шабуыл 13 маусым күні сағат 17-ден 

басталып, 14 маусының 01.30-минутына дейін жалғасқан. Түрмеге шабуылға белсене 

араласқандардың ішінде сотталған осы құрамдағы 12 адамның ішіндегі жалғыз әйел                    

П.И. Анпилогова болған. Түрме маңындағы жаппай тәртіпсіздікті естіп, көршілерін үгіттеп, сол 

араға келген П.И. Анпилогова: «Оңбағандарды ұру керек, менің де ұлым осында отырған» - деп 

шабуылдаушыларды қолдап тұрған. Тергеу кезінде Анпилогованың ұлы Ваховский екі мәрте 

сотталғаны анықталған (ТОМА, 844:171). МҚК тергеушілері осы кезде түрмеде жатқандардан да 

жауап алған. Изолятордың негізгі корпусының екінші қабатындағы терезесі Крегер көшесіне 

қарайтын №35 камерада жатқан 1936 жылы туған Нұрпия Қожанөпесова өзінің түрме терезесінен 

көргендерімен бөліскен. Оның көрсетуінше: «45-50 жастағы, дене тұрқы арық, сарғыш шашты, 

түсі орыс, маңдайында әжімі көп бір ер адам есімде. Ол жеңі түрілген тор жейде киген. Бұтына     

сұр шалбар киген. Осы ер адам бөренемен соққылап тескеннен кейін изолятордың        

қабырғасының кірпіштерін шығарып жатты. Түрме қабырғасын өрт сөндіру машинасымен соғып, 

ұлкен ойық жасаған кезде ол түрме корпусына қарай жүргісі келді. Сол кезде №16 камерасынан 

оған: «Олай қарай барма, атады!» - деп айқайлады. Өрт сөндіру машинасы бір мәрте соққан кезде 

№16 камерадағылар: «Қаттырақ соқ!» - деп дауыстады» (ТОМА, 844:152). №16 камерадағылардың 

аса белсенділігі излятордың № 35 камерасында болған куә А.А. Щербининаның жауаптарында да 

көрсетілген. Оның көрсетуінше, № 16 камарадағылар сырттағы көтерілісшілерге: «Біз ең қатаң 

режимдегілерміз, бізді құтқарыңдар. Пышақ, қару әкеліңдер, түнге дейін ұстап тұрыңдар! Біз 

сендерге көмектесеміз», - деп дауыстаған. №16 камерадағылар терезедегі темір торды әлденемен 

сындыруға әрекеттенгендері естілген. Түнге қарай бір кезде бір майор бастаған әскери машиналар 

келіп тоқтайды. Жиналғандар олардың көлігін ары-бері аунатпақ болғандарында іштен 

автоматтарын кезеп, оқ атып, көтерілісшілерді қуып таратады (ТОМА, 844:157). Тергеу 

материалдары куә суреттеген адамның С.В. Граматович екенін анықтаған. 1967 жылдың 15 

тамызында С.В. Граматович Шымкент облыстық соты қылмыстық істер алқасының үкімімен 8 

жылға бас бостандығынан айырылған (ТОМА, 844:272).  

Шымкент көтерілісінің белсенді қатысушыларына қатысты тергеу бөлек-бөлек олардың 

тергеудің назарына іліккен кездерінен бастап жүргізілген. Көтерілісшілердің негізгі құрамы 12 

адам Қазақ ССР ҚК-нің 63 және 65-баптары бойынша айыпталған. Олар: И.И. Гринтер (15 жылға 

сотталған), И.А. Саблин (15 жыл), Изюмов В.П. (8 жыл), Рахамтуллаев А.Р. (5 жыл), Астафьев 

А.Ф. (7 жыл), Анпилогова П.И. (10 жыл), Гатиятуллин Р.Г. (15 жыл), Пряничников В.М. (15 жыл), 

Ломакин А.И. (15 жыл), Корсаков Ю.П. (14 жыл), Белогорцев Г.П. (15 жыл), Отпущенников А.А. 

(12 жыл) (ТОМА, 877:49-52). Бұлардың арасында тәртіпсіздіктердің тұтануына түрткі болған    

адам ретінде Кеңес Армиясы қатарында қызмет етуден жалтарғаны үшін бұрын сотты болған,       

№ 1 автопарктің жүргізушісі Иван Иосифович Гринтер, бұрын өкімет өкіліне қарсыласқаны     

үшін сотталған Игорь Александрович Саблин, айықтырғышқа жеткізілуші болған Вячеслав 

Петрович Изюмов, мас күйінде көлік жүргізгені үшін жүргізушілік парвосынан айрылған 

Асатулла Рустемович Рахматуллаев танылды. 

Шымкент көтерілісіне қатысушыларды тергеу тобының қолына түсуіне байланысты топ-

тобымен ұсталып, тергеліп сотталып жатты. Жауапкершілікке тартылған келесі бір топқа 

Остроушко В.И., Воронин А.К. (15 жылға сотталған), Вольхин В.В. (10 жыл), Глазкова О.П.          

(8 жыл), Лаштабаев Г.А. (3 жыл) жатты (ТОМА, 875:384, 385).  

Шымкент көтерілісінің милиция қызметкерлеріне қарсы сипаты туралы халық аузында 

болып келді. Көтерілістің себеп салдарын саралағанда қатысушылардың қарсылығының түпкі     

көзі әлеуметтік себептерден туған өкіметке қарсылық болғанын көруге болады. Халықтың 

милицияға жағымсыз көзқарасы жағдайында болған бір оқиға атышулы көтеріліске себеп болды. 

Шымкент қаласының орналасуы, бұл қаладағы түрмелердің орналасуы, қалада жазасын өтеу 

мерзімінің соңында ішкі істер комендатурасы бақылауымен еркін өндірістік кәсіпорында жұмыс 

істеу үшін босатылған бұрынғы лагер тұтқындарының, қылмыстық кодекстің тұрмыстық      

баптары бойынша сотталғандардың тым көп болуы қала тұрғындарының басым бөлігінің заңмен 

емес, «ұғымдармен» өмір сүруіне алып келді. Қала зауыттарына келіп жұмысқа орналасқан ауыл 

жастары тез арада бұрынғы тұтқындармен араласып, олардың қылмыстық әдептерін бойларына 

сіңіріп алатын. Қала жастардың бандалық топтары арасында аудандарға бөлінді. Шымкентте 

осындай топтардың арасында болатын төбелес үйреншікті жағдайға айналды. Әсіресе, Забадам 

поселкесін барлығы жек көріпті. Ірі наркотрафик орталықтарының бірі болған Шымкент    

қаласына келетін наша саудагерлері сонда жиналып, адам ұрлау, зорлаумен айналысу фактілері 

жиі кездесті. Қаладағы химиялық өнеркәсіптердегі есірткі құрамаларының сыртқа емін-еркін 

сатылуы дендеп кеткен. Архив қорларынан алынған материалда да осы жағдайдың растығын 

түйіндей түседі. Шымкенттегі милиция органдары ғимараттарына, түрмеге шабуылдау кезінде 

кәмелетке толмағандар, 20 мен 30 жас аралығындағы жастардың белсенділігі байқалған. Үлкен 

жастағы түрме, заң орындарымен таныстығы бар егде адамдар оларға тәлім үйретіп тұрған. 

Көтерілістің жас қатысушыларының қатарында болған 1949 жылы туған, ұлты өзбек Тагир 

(Таирмұрат) Атамұратұлы Ташмұратовтың мысалы Шымкентегі жастардың қылмыстық 

құрылымдармен байланысы етене болғанын көрсетеді. 8-сыныптық білім бар Т. Ташмұратов 

Шымкенттегі фосфор заводында аппаратшы болып жұмыс істеген. № 1 автопарк маңайына 

жиналғандардың қатарында болған Т. Ташмұратов жол бақылау инспекторы Ислам Ахматуллинді 



ISSN 2710-3994    «edu.e-history.kz» электрондық ғылыми журналы  № 3 (31) 2022     https://edu.e-history.kz 
 

 

193 

ұрып-соққандардың бірі ретінде танылған. Т. Ташмұратов И. Ахматуллинге тиесілі 

автоқарандашын алып қойған. Т. Ташмұратовты 14 маусым күні-ақ қамауға алу туралы қаулы 

шыққан. Бірақ оны қамауға алу одан кейінгі күндері жүзеге асқан сияқты. Осы күні МҚК                 

Т. Ташмұратовтың таныстарымен алысқан хаттарын шығарып алу туралы қаулы қабылдап, 

Шымкент почтампындағы оның Москвада №75441 әскери бөлімінде борышын өтеп жатқан досы 

Сергей Квочкинге жазған хатын тәркілейді. Тергеушілер тарапынан С. Квочкинге жазылған 

хаттың Т. Ташмұратовтың қолымен жазылған-жазылмағанын анықтау үшін арнайы графикалық 

сараптама тағайындалды. Қаз ССР МҚК сарапшысы В.Г. Соловьев бұл хатты Т. Ташмұратов 

жазған деген қорытынды жасайды (ТОМА, 900:54,77,81,82). Екі бет оқушы дәптерінің тор көз 

парағындағы хатты Т. Ташмұратов 15 маусым күні жазған екен. Почтамп мөрінде 16.06.1967 жыл 

көрсетілген. Шымкент көтерілісіне байланысты құжаттардың ішінде бұл хатты айрықша      

маңызды санауға болады. Өйткені, тергеу, сот материалдары белгілі бір заң нормалары аясында 

жауап алушының қылмысты дәлелдеу, жауап берушінің барынша жауапкершіліктен жалтару 

мақсаттары болатын болса, бұл хатты жазған кезде Т. Ташммұратов әлі құқық қорғау органдары 

тарапынан ұсталмаған. Хаттың бірден жазылып жолдануы хат иесінің Шымкент көтерілісінен 

кейін қатысушылар ортасындағы белгілі бір эйфориялық көңіл-күйдің болғанын көрсетеді. 

«Шымкенттен сәлем! Мен бұл хатты өзімнің ең жақын досым Сергей Квочкинге оқуға   

арнаймын», - деген көтеріңкі көңіл-күймен басталған хатта Т. Ташмұратов алдымен өзінің көптен 

бері хабарласпай кеткені үшін кешірім сұрайды. Өзінің жеке жағдайын, жұмысын, айлық 

мөлшерін баяндайды. Хат мәтінінде көше лексикондары пайдаланылады. Ары қарай: «Құрметті 

досым, мен саған Шымкент қаласында не болғанын жазамын. Тек сен үйіңе хат жазғаныңда     

сұрап жатпа, жарай ма? Жағдай былай болды. 13.06.67 ж. күні мен жұмысқа бара жаттым 

(жұмысым кешкі сағат 4-тен басталатын). Автопарк маңына жетіп қалғам, ал ол жерде не болған 

десеңші...», - дей келіп, бір шоферді милиция айықтырғышқа алып кеткен оқиғаны баяндайды. 

Ары қарай хат мәтіні толықтай көше лексиконына көшеді. «Легавыйлар» (милиция 

қызметкерлері) айықтырғышқа түскен шоферді ұрып өлтіргені, осыған орай шофердің 

қызметтестері көтеріліске шыққаны айтылады. Өзінің де соларға қосылып, «легавыйларды» ұруға 

кіріскені, милицияның облыстық бөлімінде олардың бір автокөлік жүргізушісінің өртеп 

жіберілгені, «легавыйлардың» түрмедегілерді құтқармақ болғандарға қарсы оқ атқаны, өзінің бір 

милиция қызметкерінің автоқарандашын тартып алғаны, көтерілісшілер милицияға тиесілі    

«Урал» мотоциклін өртеп жібергені, жалпы саны 3 «Волга» автөкөлігі, 4 «Урал» мотоциклі,             

2 «Победа» машинасы өртелгені айтылады. «Легавыйлар бірнеше адамды өлтірді. Өлтірілген, 

өлімші болып таяқ жеген «легавыйлар» да аз емес. Досым, сен елестетіп көрші, осыдан кейін 

қалада еш жерде бірде-бір «легавый» көрінбеді.» - деп жазады хатында Т. Ташмұратов. Хатта 

13.06.1967 жылы кешкі 19.00-да Ташкент және Шымкент қалаларында белгіленген футбол 

ойындары өтпей қалғаны айтылған. Қалаға бронды машина толы солдаттар жеткізілгені, 

көтерілісшілердің оларды беттетпей, тас жаудырып қуғаны баяндалады. Т. Ташмұратовтың 

хатынан сондай-ақ, кешке қарай өртелген машиналар жиналып қоқысқа әкетілгені, көлге бір 

милиционер батырылғаны, Ташкент жолында бір милиция қызметкері өлтірілгені туралы 

мәліметтер бар. (ТОМА, 900:85). 36). Т. Ташмұратовқа қатысты сот кезінде Квочкинге жазған 

хаты дәлел ретінде ұсынылады. Сотталушы хатты «досының алдында батыр көріну үшін» өз 

қолымен жазғанын мойындаған. Сот үкімімен Т. Ташмұратов 7 жыл бас бостандығынан 

айырылған. Кассациялық алқа сотталушының жазасын 3-жылға дейін кеміткен (ТОМА, 900:172, 

196(а)). Шымкент көтерілісі салдарынан мемлекеттік және жеке тұлғалардың мүлкіне      

келтірілген зиянның жалпы көлемі 262734 сом 62 тиын деп бағаланған (ТОМА, 855:208).  

Шымкенттегі ахуал бақылаудан шығып бара жатқаннан кейін 13 маусым кешке қарай КОКП 

бас хатшысы Л. И. Брежнев обкомның 1-хатшысы В. А. Ливенцовқа телефон арқылы Орталық 

комитеттің хатшысы А.П. Кириленконың Шымкентке ұшып шыққанын хабарлайды. Ол кезде 

Шымкент техникалық жарақтануы жағынан үлкен самолеттерді қабылдай алмағандықтан, 

Мәскеуден шыққан партиялық басшы Ташкентке келіп қонады. 14 маусымда таңертең                 

А.П. Кириленко Қазақстан Компартиясының 1 хатшысы Д.А. Қонаевпен бірге Шымкентке         

келіп жетеді. Осы күні таңертеңгі 9-ға қарай Шымкентке КСРО қоғамдық тәртіпті сақтау 

министрі Н.А. Щелоков те келеді. 13 маусым түнгі 22.00-де В.А. Ливенцовқа телефон соққан 

Өзбекстан Компартиясының 1-хатшысы Ш. Рашидов Шымкентке қарай солдаттар орналасқан 

бронды машиналарды бастап Орта Азия әскери округінің қолбасшысы генерал Салмановтың 

шыққаны хабарланады (Ливенцов, 1999:210). 

Шымкент көтерілісін басқаннан кейін айыптыларды тергеп-тексеру кезінде көтеріліс 

барысында түсірілген фото-суреттер пайдаланылған. Бұл суреттердің түсірілуі туралы ресми 

түрдегі ақпарат пен шын мәніндегі жай-жапсарында үлкен айырмашылық бар. Шымкент 

обкомының 1-хатшысы В.А. Ливенцовтың жоғарыда көрсетілген мемуарында: «Тергеу кезінде 

қаланың мектептерінің бірінің фото түсірумен әуестенетін оқушы қыз үлкен көмек жасады. Ол 

күні-түні қаланың ең қызып тұрған жерлеріне барып, ешкімге байқатпастан болып жатқан 

оқиғаны, әсіресе ерекше қызба көтерілісшілердің машиналарды өртегенін, түрме ауласына 

жанармай құйылған бөтелке лақтырушыларды фотоға түсіре берген. Бұдан кейін қыз бала    

таспаны айқындап, әкесіне көрсеткен. Әкесі болса суреттердің маңыздылығын түсініп, облыстық 

МҚК бастығы Ғазизовқа берген, бұл суреттер тергеуде көп көмек көрсетті», - деп жазады 

(Ливенцов, 1999:213). Қылмыстық істер материалдарына тігілген мына бір құжат бұл «бейкүнә 

фототүсірілімдер» туралы әңгіменің аңыз екенін дәлелдейді. 1967 жылдың 14 маусымында куә 

ретінде жауап алынған 1939 жылы туған, ұлты қазақ, Шымкент облыстық қоғамдық тәртіпті 

сақтау басқармасына қарасты ғылыми-техникалық бөлімнің аға сарапшысы Юсупов Рүстем 

Сағымбекұлының айтуы бойынша, 13 маусым күні сағат 15.30-дарда қоғамдық тәртіпті сақтау 

басқармасы ғылыми-техникалық бөлімнің бастығы милиция майоры Сергеев басқарма 

бастығының орынбасары Қыпшақбаевтың өзіне және аға сарапшы, милиция лейтенанты 

Напиловке фотоаппарат алып, қалалық милиция бөлімшесіне барып көтерілісшілерді суретке 

түсіру бұйрылғанын жеткізген. Милиция қызметкерлері көтерілісшілерді оқиға болып жатқан 

жерге жақын пәтерлерге үй иелерінің рұқсатымен кіріп, суретке түсірген. Юсупов пен Напылов 

түрменің маңайындағы биік мұнараларға шығып та суретке түсіріп отырған (ТОМА, 872:50-51).  

Шымкенттегі маусым оқиғасы бұрынғы Одақты дүр сілкіндірген оқиға болды. Көтеріліс 

басып-жаншылғаннан кейін қатысушыларды заң бойынша қудалаумен қатар, оқиғаға жол       

берген себептерді іздеп, саяси тұрғыда баға беру партиялық органдар тарапынан қолға алынды. 

Шымкент көтерілісі басылғаннан кейін мұндай оқиғаның қайталанбауы үшін шаралар легін 

қабылдау ұсынылды. 18 маусым күні Қазақстан КП ОК 1-хатшысы Д.А. Қонаев пен КСРО 

қоғамдық тәртіпті сақтау министрі Н.А. Щелоковқа жолданған Шымкент обкомының 1 хатшысы 

В. Ливенцов, Облатком төрағасы Ж. Шаймерденов қол қойған екі бірдей құпия хат жолданған. 

Шымкенттің шынайы келбетін сипаттап, облыс орталығында милицияның арнайы батальонын 

құру туралы ұсыныс арқау болған 1-ші құпия хатта: «(Қаладағы) халық өзінің құрамы жағынан 

көпұлтты. Шымкент облысы мен қаласында 20 мың неміс, 7500 грек (олардың 3600 шетелдіктер), 

4800 ҚХР-нан қайтып оралғандар мен қашып келгендер, 300 әзірбайжандар, химшил, түріктер     

бар жалпы саны 41 ұлттың өкілдері тұрады. Қаладағы 2000-нан астам адам капиталистік елдермен 

хат алысып тұрады» - делінген. Шымкент қаласында 2 мыңнан астам бұрынғы сотталғандар,        

4,5 мың адам ішімдікқұмар-наркомандар болған. Хат иелері бұған Шымкентке келіп-кететін 

қаңғыбастардың көптігі (2000-нан аса), қылмыстың өсуі қалада 200 адамнан тұратын арнайы 

милиция батальонын құруды ұсынған. 9 шілде күні Н. Щелоковтан келген жауап хатта бұл 

өтініштің «бұл мәселелерді шешерде ескерілетіні» айтылған (ТОҚСТМА, 5364:60,61,62). Екінші 

құпия хатта Шымкент қаласындағы қатаң режимдегі еңбекпен түзеу колониясын қала аумағынан 

көшіріп, оның базасында алкоголиктер мен наркомандарды мәжбүрлеп емдеу үшін еңбекпен 

сауықтыру профилакториясын құру туралы ұсыныс айтылған. Шымкент қаласының 

орталығындағы тергеу изоляторында 500 адам, №31 қатаң режимдегі еңбекпен түзеу 

колониясында 800 адам, қала шетіндегі қатаң режимдегі №1 еңбекпен түзеу колониясында 1300 

адам ұсталған. Бұған қоса денсаулық сақтау және милиция органдарында 5 мыңнан аса тұрақты 

алқаштар мен наркомандар, 2 мыңнан астам бұрын сотталғандар есепте тұрған (ТОҚСТМА, 

5364:64,65). 1967 жылдың 24 маусымында Қазақстан КП Шымкент обкомының арнайы қаулысы, 

27 маусымда Қазақстан КП ОК-нің «Шымкент қаласында жаппай тәртіпсіздіктерге жол берілуі 

туралы» қаулысы қабылданды. Осы жылдың 20 шілдесінде Қазақстан Компартиясы Шымкент 

қалалық комитетінің IV пленумы өтті. Пленумда сөз алғандардың ішінде «Шымкентөндірістресті» 

мекемесі партия ұйымының хатшысы М.В. Русанов 13 маусымдағы жаппай тәртіпсіздіктерден 

сабақ алу керектігін мәлімдеді (ТОҚСТМА, 3919:50). Сабақ алу туралы көбірек айтқан Шымкент 

қалалық қоғамдық тәртіпті сақтау басқармасының бастығы Юсупов болды. Маусымдағы 

оқиғаларды кадр саясатындағы кемшіліктерден көру керектігін айтып өткен ол қалалық милиция 

сапын 130 партия мүшесімен толықтыру туралы ұсыныстың әлі орындала қоймағанына тоқталды. 

Милицияның арнайы бөлімдері өз орындарына әкетілгеннен кейін қаланың «жалаңаш» 

қалатынына назар аударды. Қалада паспорттық түзім күшейтіліп, тексеріс қатаңдағаны айтылды. 

Шымкент қалалық партия комитетінің IV пленумы қалалық партия комитетінің 1 хатшысы 

қызметіне Ж.Б. Тыныбаевты сайлады (ТОҚСТМА, 3919:69, 100).  

Шымкент көтерілісі басталған кезде қаладан қашып, міндеттерін атқарудан жалтарған 

милиция қызметкерлері көп болды. Обкомның 1 хатшысы В.А. Ливенцов «құқық корғау 

органдарының жетекші қызметкерлерінің сол түні қаладан тыс жерлерге жасырынып қалғанын» 

жасырмаған. Обкомның басшысы Г.А. Ишников сияқты милиционерлердің ауылдардан 

Шымкентке келген жүргізушілерден пара алып, қыр соңдарынан қалмайтынын атап көрсеткен 

(Ливенцов, 1999:212). Шымкент қалалық партия комитетінің бюро мәжілісінде 13 маусым күні 

қорқақтық танытқан милиционерлерді партиядан шығару мәселесі қаралды. Шымкент облыстық 

қоғамдық тәртіпті сақтау бөлімінің социалистік меншікті қорғау бөлімінің бастығы Өмірзақ 

Атемов милиция ғимаратына көтерілісшілер шабуылдап жатқанда өзіне бағынышты Керімбек 

Пернебеков екеуі терезеден көрші аула арқылы қашып шығып, балалар паркінде қас қарайғанша 

паналап отырған. Келесі күні Қатынкөпірдегі туыстарына жылыстап кеткен ол 15 маусым 

таңертеңге дейін сонда болған. Қызмет міндеттемесі бойынша өзінің бақылауында болған 

химиялық фармацевтика заводын қорғау бойынша еш әрекет жасамаған. Осы үшін Ө.Ә. Атемов 

пен К.Т. Пернебековтер партия қатарынан шығарылған. Ө.Ә. Атемовтың кейіннен партия 

мүшелігіне қайта қабылданған. Оның партиялық билетінде «қорқақтығы мен жауапсыздығы   

үшін» партия мүшелігінен шығарылғаны көрсетілген (ТОҚСТМА, 6458:7). Шымкент қалалық 

милиция бөлімі қызметкерлерінің 13 маусымдағы іс-әрекеттерін арнайы қараған қалалық партком 

бюросы бастықтың орынбасары П. Жансейітовке ескерту жариялап, Мұхаметдиновтың құқығын 

бұзуға байланысты милиционер Мұсаев, медициналық айықтырғыш бастығы Әбдірахманов, 

фельдшер Гуменных, айықтырғыш қызметкері Әбілдаевқа қатысты шара қолдануды милиция 

бөлімінің партия комитетіне тапсырды (ТОҚСТМА, 3958:32,33,36,37).  

3 тамыздағы қалалық партком бюросы «милицияның қалалық бөлімінің тәрбие және жедел 

жұмыстар бойынша елеулі кемшіліктері туралы» мәселені арнайы қарайды. Бюрода сөйлеген 

Файзиев: «13 маусымнан кейін милиция органдарының беделі біршама түскендіктен, халықтың 

милиция туралы пікірін оңалту үшін жұмысты жолға қою керек. Оқиғадан кейін шаралар қолға 

алынып жатыр. 12 адам жұмыстан босатылды.» - деп көрсеткен. Бюро мүшесі Русанов: «13 

маусым милицияның қандай кемшіліктері барын ашып көрсетті... кемшіліктердің үлкені 

милицияның мәдениетсіздігі көрінді. Облыстық басқарма да көп жағдайды жіберіп алған, әскери 

кесте жасалмаған, тіпті ішінде саяси жұмыстар жөніндегі орынбасар бар жауапты адамдар қайда 

бару керектігін білмеді», - деген. Осы бюро мәжілісінде 13 маусым күні «қорқақтық танытып» 

үйіне кетіп, одан ары Қайнарбұлақ ауылына қашып кеткені үшін қалалық милиция бөлімінің 

жедел қызметкері А. Ешенқұлов, Сайрамға қашқан А.Т. Сатыбалдиевтер партия қатарынан 

шығарылды (ТОҚСТМА, 3959:9,10,54,56).  

Қорытынды. Шымкентте орын алған жаппай бас көтерулер КСРО елінің, Кеңестік 

Қазақстанның тамыры тереңге кеткен әлеуметтік дағдарыс көріністерін жалаңаштап көрсетті. 

Оқиғалардың өрбуі шиеленісті жағдайға құқық қорғау органдарының қылмыс әлемімен жұптасып 

кетуі, елдегі сыбайлас жемқорлық, партия органдарындағы таққұмарлықтың себеп болғанын 

аңғартты. Көтерілісшілердің ұйымдасқан қарсылық екпіні құзырлы органдарды абдыратып, 

милиция қызметкерлерінің қаланы тастап қашуына алып келді. КСРО-дағы ең жоғарғы билік 

Шымкент оқиғаларынан қатты қауіптеніп, орталықтан құзырлы министр, КОКП Орталық 

комитетінің хатшысы арнайы келді. Көтерілістің жай-жапсарын зерделеу құқық қорғау 

органдарының репрессиясы түрінде ғана өрбіді. Қаза болған бейбіт тұрғандар туралы мәліметтер 

жасырылды. Оқиғаның өзін, зардаптарын да қалың көпшіліктен жасырып-жабу арқылы 

партиялық органдар, милиция органдары жауапкершіліктен алып кетілді. Қатаң жазалаулар 

наразылық білдірген қарапайым азаматтарға қарсы жүргізілді. Жазаланғандардың арасында 

оқиғалар дүрмегіне қосылып жүргендер де болды. Тоталитарлық билік Шымкенттегі көтерілістің 

шын әлеуметтік, саяси себептерін талдаудың орнына, үстірт өзгерістермен шектелді. Шымкент 

халқының қылмыстық құрылымдармен ұштасып кетуінің шын себебін құрайтын елдегі лагерьлер 

тізбесі, жосықсыз миграция талқыланбады. Шымкентте, жалпы Қазақстанда қалыптасқан 

ішімдікқұмарлық, нашақорлықтың, ұсақ және ірі қылмыстың қатерлі статистикасы партиялық 

құрылымның жайбарақат реакциясына ұласты.  
 

Мақала «Кеңестік Қазақстан: әлеуметтік және этникалық қақтығыстар тарихының тағылымы 

(1920-1991 жж.)» ЖТН AP09259347 гранттық жобасы бойынша орындалды.  

